PREGÓN 

FESTAS APÓSTOLO 2010

por Yolanda Castaño e Jorge Mira

Jorge: Xentes de Compostela! Waka-waka! Boa noite!

Yolanda: Boas noites Santiago!

J: Eu digo Compostela e ti dis Santiago!... Aínda non comezamos e xa imos discutir?

Y: Non home, pero é que esta é unha cuestión de letras: os que somos de veras de Santiago, toda a vida lle chamamos Santiago, sodes máis os de fóra os que lle chamades Compostela.

J: Ei, ei, como que de fóra?... que eu vivo aquí, eh?

Y: Ben, é verdade: un santiagués/a ou nace ou ben faise.

J: E iso fará que a nosa visión de Santiago de Compostela sexa diferente? 

Para que saibades, aló polas nosas maiorías de idade, ela marchou desta cidade e eu cheguei a ela...

Y: Esa é unha das diferenzas… e ollo!: Iso sería nunha altura similar das nosas vidas, pero esa altura non foi os dous ao mesmo ano, eh…

J: Bueno, bueno,... ano arriba, ano abaixo...

Y: Pero ben, si, está claro que en xeral adoitamos ter puntos de vista diferentes sobre as cousas vostede mais eu…

J: Estamos unidos por moooitas diferenzas.

Y: …Moitas. E dende logo unha das divisións máis tradicionais segue a ser a das ciencias e as humanidades, as cifras e as letras…

J: Agora que o penso... Santiago de Compostela será de cifras ou de letras?

Y: Home, pois eu, que espera que lle diga?: aquí dende a balconada (9 letras), en pleno Obradoiro (outras 9), a carón do Hostal dos Reis ‘Católicos’ (9), á volta das Praterías (9) e a un paso do Seminario (9)… eu penso que Santiago de Compostela é bastante de letras.

JORGE MIRA: Mooitas letras, as que vai haber que pagar para facer esta festa, cunha cifra de euriños ben alta!

As cifras impórtanlle moito a esta cidade, e voucho demostrar número a número, empezando co 0 e o 1. Pa’ empezar, 1-0 foi o resultado tipo da selección española neste mundial, que tanto alegrou aos composteláns.

Aproveito para reclamarlle a Busquets, Iniesta e Torres que cumpran a súa promesa e se poñan a facer o Camiño de Santiago; de paso podían traer a Copa esa para ofrecerlla ao Apóstolo que tanto lles axudou.

Como detalle espectacular, na súa chegada ao Obradoiro podía estalos esperando o pulpo –bueno, o polbo- Paul, a quen todo o mundo agora acepta como animal de compañía. Eu, en honor a el, xa aviso que me vou sacrificar e, durante unha temporadiña, nada de polbos.

Neste momento non podo evitar lembrar aos holandeses que estean por aquí: Welkom en groeten aan Nederland; paciencia e, para a outra, non deades tanta leña, ho. 

E xa que estamos, un cariño tamén para os seus veciños alemáns, cunha mención especial -aparte de a Paul- a Kekeling, ¡que mira que nos está enchendo a cidade co seu libro!
O seguinte número é o 2, que representa ás dúas Marías da Alameda, a nolos dous como par, e a tódalas parellas que se foron facendo na intensa vida desta cidade ou camiño cara ela.

3 son os partidos políticos con representación no concello e nos cales descansa o futuro desta cidade.

4 son os lados desta praza, que representan os poderes que aquí mandan. 

Fronte a nós está a Catedral, da que todo emana, ou é que alguén dubida que sen o culto cristián a cidade sería a mesma? Xa empezando porque leva o nome do Apóstolo, e rematando porque este ano é Santo, e recalco o de Santo. Seguindo porque o lado que tedes á vosa esquerda, a Universidade, foi obra do Bispo Fonseca. Alguén se imaxina esta cidade ademais de sen Catedral, sen Universidade? Aproveito para desexarlle ao noso recentemente elixido Reitor Magnífico toda a saúde, sabedoría e paciencia para rexela.

Á vosa esquerda tedes o Hostal dos Reis Católicos, Ca-tó-li-cos… E neste lado onde estamos... bueno, non hai curas, pero como aquí están os que máis mandan, intentan levarse ben cos outros tres lados do cadrado.

Segue o número 5, 5, … bueno, vou saltalo que me vén unha rima rara á cabeza…

Salto ata os números 2010, 2021, 2027, 2032 e 2038, que serán os vindeiros Anos Xacobeos. Éche unha mágoa que por culpa dos bisiestos nos toque esperar agora 11 anos, pero tranquilos, que outras veces tamén axudan, e fan que só haxa que esperar 5 ou 6. Ademais, ao tardar, cando chegue collémolo con máis ilusión, como co Mundial de Fútbol, que non sería o mesmo se se celebrase cada ano. Por se alguén teme algún truco con isto dos bisiestos, tranquilos, o calendario non nos estafa, porque un ciclo de 4 Xacobeos supón 28 anos, 7 anos de promedio, como debe ser. 
É curioso, a economía dunha cidade exposta aos caprichos do calendario… Sr. Alcalde, intente convencer ao Papa para que poña tamén Ano Santo cando o 25 de xullo cadre en mércores… 

Quen será a muller, home, parella, grupo ou máquina que pregoe no vindeiro Ano Santo? Virá en persoa ou será un holograma? Sexas quen sexas, mándoche un saúdo cara o futuro. Se para entón podes viaxar ao pasado, maniféstate aquí, agora, ou mándanos respostas ás seguintes preguntas: Que tal vai o mundo no 2021? Xa chegou o AVE? Rematouse a Cidade da Cultura? Hai teleférico?? Xa chegou o mar a Santiago pola subida do nivel dos océanos co cambio climático? Se é así, que temble A Coruña, que a praia é o único que nos falta para conquista-lo mundo!

Un número que segue na miña lista é o número de persoas desta praza, e para evitar discusións como coas manifestacións, imos contalas, como facía en Barrio Sésamo o Conde Draco, que iso si que era un vampiro e non os da saga Crepúsculo… A ver, comezamos polo lado do Hostal. Imos levantando a man segundo vos vaia contando... un, ... si, señora, si, vai por vostede! dooous, treeees... Mmmñññmmm... 4521, 4522, ... a ver, apartade os de atrás un pouco... e 4523! Con Melendi, 4524.

Mira se importarán as cifras (e o tamaño... das cifras...) que se sigo subindo hai unha pola que suspira o Sr. Alcalde, os 100.000 … habitantes. 

E non será porque non veña xente. Aparte de peregrinos e turistas, houbo milleiros de persoas que, nos albores dos nosos 18 anos, comezamos a arrastrar as nosas maletas para estudar na Universidade ou choiar na Xunta, e é que xa se sabe, funcionarios e estudantes somos pedra angular desta cidade... E cando digo arrastrar, quero dicir arrastrar polo chan, porque a ver, naquela época a cabalo entre os anos 80 e 90, os estudantes collíamos a superbolsa de deportes, enchíamola co mínimo para a supervivencia ata a volta á casa de mami na finde seguinte, e collíamos o coche de liña, cheo ata arriba. 
Así, facíamos o noso particular Camiño de Santiago tódolos luns e volta os venres durante 5 anos de carreira (ou máis), onde te acababas quedando coas caras da xente coa que compartías autobús, aínda que non falases nunca con eles. Ten ocorrido que, 20 anos despois, atópaste con alguén que che molaba, descubres que a atracción era mutua... e maldís os amores platónicos!
Falando de amores, chegados á estación de autobuses... ateigábamonos todos nos buses urbanos, que ríete ti do metro de Tokio, ... e alí xurdía outro amor máis físico e anónimo, de cacha con cacha, muslo con muslo... Ás veces notabas unha perna cravada no pompis e non sabías se era da loira, da morena, ou do tipo de barba.

Sr. Alcalde: moitos dos daquela xeración acabamos morando no seu concello. No pregón do vindeiro Ano Santo, no que xa se terá superada a máxica cifra dos 100.000, igual se conta que pasou cos da xeración seguinte. De momento a viaxe xa lles é máis fácil: tráeos papi no coche e ademais carecen dos nosos problemas de columna. Porque a ver... o meu bolsón de deportes tiña só unha cinta para colgar no ombro, só nun ombro,... vamos, que aos daquela época coñecerédesnos por andar torcidos dun lado. Os de agora beneficiáronse dun dos maiores inventos da humanidade: o maletín con rodas... canta fisioterapia aforrou... Os rapaces de 7 anos agora, que farán 18 no 2021... Irán e virán con maletiña de rodas?

O mundo avanza, mesmo cos peregrinos. Antes viñan arrastrando sacos e alforxas, pero agora, van a Decathlon, ármanse de mochilas como navallas suízas, e revístense da marca Quechua.

Mercan tódolos complementos fashion, cunchiña incluída. Ai si, e tamén o bastón de esquí, que se vende máis ao longo do Camiño de Santiago que en Suecia. Homenaxe ao Xacobeo nos xogos olímpicos de inverno, xa.
Esta evolución fashiontécnica tamén che ten os seus efectos colaterais, co nacemento dunha nova raza: 

· aparte dos peregrinos, milleiros, que son esa xente de fortes convicións, que chega ferida como se viñese da guerra

· e dos turistas, que son esa especie que vai detrás dos paraugas dos guías, cos ollos ás veces pechados e os obxectivos das cámaras sempre abertos

· haiche un híbrido: o TURIGRINO, metade turista, metade peregrino... e de novo, a diferenza está precisamente no número, no de moediñas e billetes que traen.

Como estaba co número 100.000, eses tamén son os anos luz de diámetro da Vía Láctea, que tanto alumea a iconografía xacobea. O noso coñecemento sobre ela é unha demostración dos avances da humanidade: ata 1925 non se soubo que hai máis galaxias que a nosa; quen o diría, porque agora, 12 xacobeos despois, -o tempo de vida medio da muller galega-, parécenos unha obviedade. Ese é, sen dúbida, o principal estímulo para seguir adiante, o de ver que nos trae o desenvolvemento da raza humana. Apóstolo Santiago, xa que estás aí en fronte escoitando este pregón, a ver se nos botas unha man. Eu mesmo faría un pacto contigo: poder repartir os días que me quedan de vida para estar vivo só 4 meses por ano e poder chegar o máis adiante posible no futuro.

Compañeira, todo son cifras, mesmo as letras. Se lle fósemos asignando un número a cada letra, co código axeitado, cada libro acabaría convertido nunha única cifra… e visto ao revés, un podería sacar números ao azar, e en moitos deles habería escrita fermosa literatura!!

Cifras tamén as dos cartos e os esforzos da xente que traballa para ofrecervos estas festas, á cal lle dou ánimos para estes días de choio. Nas vilas pequenas hai unha comisión de festas que vai pedindo polas portas. Aquí seica non fan iso, ou polo menos á miña non viñeron pedir, e hai concellaría de festas. Dado que o 25 de xullo é o Día Oficial de Galicia, e Santiago é o patrón de España, igual poderían pensar en amplia-la acción recadatoria a todo estado, se cola, cola...

Así que Yolandiña, xa ves... todo cabe nos números... ​​

YOLANDA CASTAÑO: Dende logo que non lle quito razón, prezado compañeiro, e que vexo que fantasticamente xustificado está. Mais a min tamén me tira o caso, e podo ver Santiago de Compostela coma toda unha feiticeira Capital das Letras: todas as historias literarias que se inspiraron nestas pedras sabias, dende o Códice Calixtino a Trece Badaladas pasando pola Casa da Troia; aquí naceu de feito a xusta nai de toda a literatura galega: Rosalía de Castro, e dende ela ata María do Cebreiro, pecharon os seus ollos para sempre tamén aquí dende Valle-Inclán ata Uxío Novoneyra, ou cantárona dende Lorca ata Paulo Coelho. 

Santiago a do topónimo co apelido máis poético do mundo: ou alguen pode imaxinar apelidarse algo máis belo que Campo de Estrelas? Santiago é cidade, e sempre seguirá sendo campo, un campo sementado de alfaias. E cando penso en recitar tamén nomes que soan a música recito O Carme, o Pombal, Sar, Aríns ou Laraño; Bando, San Caetano, Conxo, Vite, Amio ou San Lázaro; Verdía, o Ensanche, Vista Alegre ou Castiñeiriño; Lavacolla, Belvís, Fecha, San Pedro ou Fontiñas.

Santiago é un enorme libro que non deixa de se escribir, un libro de páxinas de séculos de antigüidade repletas de historia e de promesas, acugulantes de misterio e de fortunas, de segredos planetarios agochados baixo un túmulo e de fervores capaces de mover pés durante centos de kilómetros, un libro magnético pero que aínda garda radiantes páxinas en branco, as que seguides a escribir vós, habitantes e visitadores. 

Algo agacha Santiago para que todos e todas sempre devezamos por volver a el, porque reinventamos o dito e pronunciamos “Todos os camiños levan a Santiago”, os franceses ou os primitivos, os da fe ou os da paixón, os das metas máis íntimas ou os do salvaxe amor á beleza, os da ruta da prata ou dos ingleses, os das ideas valentes ou os do corazón. Todos os camiños dos galegos e das galegas traen aquí, todos os dos que nos visitan apuntan cara esta señora praza. Nin o templo de Angkor Wat nin San Marcos en Venecia, non hai unha elegancia como a que se respira neste claro.

Todos os camiños traen a esta cidade.

Santiago libro cósmico rebordante de historias. Como tamén a miña propia, probablemente igual ca a de moitos/as de vós: a miña historia remóntase aos últimos anos do século XIX, a miña estirpe feminina máis de cen anos atrás. Cando a miña bisavoa se trasladaba dende Arzúa para vir traballar: as mans de mamá Sosón fabricando zapatiños a medida, as mans de mamá Sosón confeccionando delicados soños que calzaban os bailes do Casino e dos salóns máis pincipais, mans que se inclinaban para axustar as ledicias de outras, pero que ían escribindo a súa propia historia, a das xeracións de mulleres que traballaron aquí, por seren elas mesmas, por sacar brillo a Santiago, por alimentar a esta cidade dende os duros alicerces, por non dependeren de naide e por que fose Santiago quen se nutrise delas.

Porque anos máis tarde, na Rúa de San Pedro, nacía a filla desta muller, corría 1912, e no nº2 nacía a miña avóa, a que viviu tantas romarías coma traxedias, a que contemplaría a guerra pasar por aquí, a que tamén dende un balcón avistaría paseos tan distintos coma o de Evita Perón dicindo adeus dende un descapotable ou os dos represaliados paseando –sen un adeus- cara a morte.

Que orgullosísima estaría ela hoxe se pudiese verme aquí. Ela que, non lonxe de aquí, día e noite acompasou o ritmo das súas puntadas ás badaladas da catedral, porque montaría un taller de modas na Rúa do Franco, a que nos ensinou que era posible vivir en Galicia dun oficio artesanal, que ganduxou a independencia co sacrifizo ilusionado, ela que vestiu as paixóns de media sociedade compostelá, cinturas estreitas dos anos 50, rebelións nos 60 e saias de piqué, historias de amor seladas na Corticela e rematadas co lazo que a miña avoa anuou, “Modas Lolita Rivas” para soñar que algún día seríamos Europa, enaguas capaces de agachar os complexos, vestidos de baile que nos fagan deslumbrar. 

Santiago é para min a cartografía da miña caste feminina, o rueiro sentimental de quen eu son. Porque tamén a miña nai naceu a poucos metros desta praza, ela que me fixo aprender o valor da educación e da cultura, xusto na mesma capital galega da educación e da cultura, na vía de entrada do saber secular, ela que nos 70 puido estudar nesta Universidade 5 veces centenaria, que se puido formar de vez no berce certo da nosa ciencia, cando elas eran minoría nunhas aulas nas que hoxe moitas das que estades por aquí sodes lexión de futuros, ela que entregou -polos que amaba- tanto como hoxe entregades outras.

Así se escribe o libro fermoso e valente que é Santiago, coma unha cidade libre onde se é artista con ser paseante, onde se é heroe con ser peregrino e ata os pichos das fontes son ilustrados. Un libro no que se escriben as historias pequenas e xigantes que naceron aquí. Porque eu mesma nacería anos máis tarde, esta vez xa nun ensanche inaugurado, dende a rúa Alfredo Brañas abrín os ollos á vida, namorándome das rúas onde a choiva me ensinaba a contar versos, aquí comecei –con 7 aniños- a engancharme ao desafío da poesía, os meus primeiros recitais en mandilón no Colexio Cluny de aula en aula, qué cidade mellor para facerse adicto á beleza, para crer a Alameda o xardín dun conto de fadas, para inventar aventuras Ferradura arriba Residencia abaixo, para situar a Praza Roxa no centro máis roxo do meu mundo.

Por iso sabemos ben que todos os camiños nos traen de volta a Santiago, calquera día nun recanto calquera, hoxe privilexiada nesta atalaia feiticeira. A pesar das peregrinaxes inversas que nos leven lonxe algún momento, esta será sempre a nosa casa, a de todos os galegos e galegas e a dos que algunha vez deixaron aquí un anaco latexante dos seus pasos.

Por iso, celebremos hoxe, a páxina máis alegre do libro vivo de Santiago, celebremos a inmensa sorte que temos de celebrar Santiago: a cidade máis fermosa e máis milagre do mundo. 

Que vivan as festas do Apóstolo e que viva, viva Santiago!


JORGE MIRA: Santiago de Compostela! Festeiros! Sabede que para Yolanda Castaño e  Jorge Mira foi toda unha honra estar neste balcón en data tan sinalada do ano Santo. Por ser Santo, se ides á Catedral e rezades unha oración, tedes un prazo de 15 días para confesarvos, comulgar e gañaréde-lo xubileo. Mira que ben pensadas están estas festas que agora arrancan, porque precisamente duran 15 días e así xa vos  confesades ao final. Sorte e saúde a todos, non levedes un golpe na festa e, sobre todo, non rompades nada!

 
Repetide todos:

Viva Santiago!
Yolanda Castaño e Jorge Mira,

Santiago de Compostela, a 16 de xullo de 2010

